
				Gwirwyd y dudalen hon


A geisient gael eu gosod

Dan sancteiddiol nefol nôd;

'Nawr mewn trefn, tu cefn i'r cylch,

Gan ymgau'n gain o amgylch,

Y deuai holl wrandawyr

Y graslon enwogion wyr.


Ar ddeulin yr addolynt

Yr Oen hoeliwyd, gablwyd gynt;

A Bleiddan, drwy fwynlan fodd,

Ar Dduw a hir weddiodd;

Eiddunodd newydd anian,

A mawr les, i Gymru lân;

I beri hedd, nes byrhau

Ochain hon a'i chynhennau,—

A throi i'r wir athrawiaeth

Rai'n ol, ar gyfeiliorn aeth;











Ac yna, na cha'i Morganiaeth,—na gwenwyn
O geuneint Derwyddiaeth,
Fwrw'u dilyf ar dalaeth,
Yn hwy'n lle manna a llaeth.











Bedyddio wnaent—(byd dd'ai'n wyn)

Wyr mewn oed,—rhai mân wedyn;

Yna'r sant 'nol gweini'r swydd

Ystyriol—mewn distawrwydd,

Yn ei wisgoedd wnai esgyn

I ochr llethrawg, frithawg fryn;

Ac eurmyg lleuai Garmon,

A'i dafod aur, eiriau'r Ion;

Gwrthbrofi, dynodi wnaeth

Amryw gynneiddf Morganiaeth;

Mor ffraeth ei araeth euraidd,—

Enaid a grym hyd y gwraidd;

